
Aħbarijiet Tabelli Metodoloġija

Il-Punti ewlenin

Fl-2025, it-turiżmu annwali żied mal-50,767 persuna

mal-popolazzjoni residenti ta’ Malta ta’ nofs is-sena,

biex b’hekk il-popolazzjoni effettiva laħqet is-632,011.

Minħabba l-istaġjonalità tat-turiżmu, il-popolazzjoni

effettiva laħqet l-ogħla punt tagħha f’Awwissu

b’671,576 u l-aktar punt baxx tagħha f’Diċembru

b’594,428.

Fl-2025, l-intensità tat-turiżmu telgħet għal 8.7 mit-8.2

tas-sena ta’ qabel, li fissret aktar turisti għal kull 100

resident fil-gżejjer.

Matul Awwissu, San Ġiljan kellu l-ogħla popolazzjoni

turistika, li wasslet għal intensità turistika ta’ 143.0 –

jiġifieri kien hemm 143 turist għal kull 100 resident.

Il-Kummentarju

Fl-2025, it-turiżmu żied mal-50,767 persuna mal-popolazzjoni residenti ta’ Malta ta’ nofs is-sena, biex

b’hekk il-popolazzjoni effettiva laħqet is-632,011.

L-intensità tat-turiżmu

Fl-2025, il-popolazzjoni tar-residenti taʼ nofs is-sena kienet stmata li laħqet il-581,244. Meta mbagħad tingħadd ukoll il-

preżenza tat-turisti, bħala medja matul is-sena kollha, dan l-għadd jiżdied bʼ50,767, u tintlaħaq popolazzjoni effettiva taʼ

632,011 (Tabella nru 1). Minħabba l-istaġjonalità tat-turiżmu, il-popolazzjoni effettiva tinbidel minn xahar għall-ieħor. Meta l-

popolazzjoni residenti nżammet kostanti għall-valur tal-istima taʼ nofs is-sena, fl-aktar xahar baxx tat-turiżmu (Diċembru) il-

popolazzjoni effettiva kienet ta’ 594,428 (13,184 turist).

Matul l-eqqel xahar tat-turiżmu (Awwissu), il-popolazzjoni effettiva żdiedet bʼ90,332 turist biex bʼhekk laħqet is-671,576. Din

hija differenza ta’ 77,148 persuna (13.0 fil-mija) fil-popolazzjoni effettiva bejn l-ogħla u l-inqas xhur tat-turiżmu fl-2025 (Tabella

nru 1, Ċart nru 1).

Ċart nru 1. Il-popolazzjoni residenti taʼ nofs is-sena u l-popolazzjoni effettiva, bix-xahar
Sena ta’ riferenza: 2025

L-impatt tal-popolazzjoni turistika fuq il-popolazzjoni residenti jista’ jkun mifhum f’termini ta’ intensità turistika. Hawnhekk, l-

intensità tat-turiżmu hija mifhuma bħala l-proporzjon ta’ ljieli mqattgħin f ’kull għamla ta’ akkomodazzjoni turistika għal kull 100

resident kuljum. Fl-2025, l-intensità tat-turiżmu kienet ta’ 8.7, jiġifieri kien hawn bejn wieħed u ieħor disa’ turisti għal kull 100

resident. Din hija żieda ta’ turist wieħed għal kull 100 resident meta mqabbel mas-sena ta’ qabel. L-istaġjonalità għandha impatt

għoli fuq l-intensità tat-turiżmu. Fl-2025, l-intensità tat-turiżmu laħqet il-15.5 f ’Awwissu, filwaqt li f ’Diċembru kienet ta’ 2.3. Dan

ifisser li fl-eqqel xahar tat-turiżmu kien hemm 13-il turist aktar għal kull 100 resident meta mqabbel max-xahar bl-aktar turiżmu

baxx (Diċembru) (Tabella nru 1).

Minbarra li tinbidel bl-istaġun, l-intensità tat-turiżmu tinbidel bil-ġeografija wkoll. Id-distrett tat-Tramuntana tal-Port huwa l-

akbar distrett f ’termini tal-popolazzjoni residenti u għandu l-akbar popolazzjoni turistika medja fis-sena. Għaldaqstant, id-

distrett tat-Tramuntana tal-Port kellu l-akbar popolazzjoni effettiva fl-2025. Madankollu, meta titqies l-intensità tat-turiżmu, id-

distrett tat-Tramuntana jaqbeż id-distrett tat-Tramuntana tal-Port b’valur ta’ 15.3 meta mqabbel ma’ 14.6, li jfisser li hemm

madwar turist wieħed aktar għal kull 100 resident fid-distrett tat-Tramuntana meta mqabbel mad-distrett tat-Tramuntana tal-

Port (Tabella nru 2, Mappa nru 1).

Mappa nru 1. L-intensità tat-turiżmu, bid-distrett

Id-differenzi ġeografiċi nħassew aktar meta kienet mistħarrġa l-intensità tat-turiżmu fil-livell tal-lokalità. Hekk, San Ġiljan kellu l-

ogħla intensità tat-turiżmu bi 83 turist għal kull 100 resident (82.9) fl-2025. Warajh, kien hemm il-Belt Valletta (80.5). Tqabbila

mas-sena ta’ qabel, turi li l-Belt Valletta kellha l-akbar żieda f ’dik li hija intensità turistika, meta minn 69.9 telgħet għal 80.5. Dan

ifisser li kien hemm 11-il turist aktar għal kull 100 resident fil-Belt Valletta fl-2025 meta mqabbel mal-2024 (Tabella nru 4).

L-impatt tal-popolazzjoni tat-turiżmu jistaʼ jitkejjel ukoll fʼtermini tad-daqs taż-żona ġeografika. Id-densità tal-popolazzjoni

tkejjel l-għadd ta’ persuni għal kull kilometru kwadru u l-impatt tat-turiżmu fuq id-densità tal-popolazzjoni jista’ jkun magħdud

billi tkun ikkalkulata d-densità bl-użu tal-popolazzjoni effettiva. Fl-2025, id-densità tal-popolazzjoni residenti taʼ nofs is-sena

kienet ta’ 1,845 resident għal kull kilometru kwadru. Meta ngħaddet ukoll il-popolazzjoni turistika medja tas-sena, din żdiedet

għal 2,006 persuni kull kilometru kwadru. Fid-distretti, l-akbar daqqa nħasset fid-distrett tat-Tramuntana tal-Port. Fl-2025, id-

densità tal-popolazzjoni residenti ta’ nofs is-sena kienet ta’ 7,718-il resident għal kull kilometru kwadru, filwaqt li meta ngħadd

ukoll l-għadd medju ta’ turisti f ’dan id-distrett, din żdiedet b’1,127 persuna għal kull kilometru kwadru, u laħqet it-8,845 (Tabella

nru 3).

Fost il-lokalitajiet bl-ogħla volumi taʼ turiżmu, id-densità tal-popolazzjoni żdiedet bil-kbir meta ngħaddet il-popolazzjoni

turistika. Fl-2025, id-densità tal-popolazzjoni residenti ta’ nofs is-sena fʼTas-Sliema kienet ta’ 17,703 residenti għal kull

kilometru kwadru. Din żdiedet għal 25,268 persuna kull kilometru kwadru meta ngħaddet il-popolazzjoni medja annwali tat-

turiżmu fil-lokal. Filwaqt li l-Gżira kellha valur taʼ densità tal-popolazzjoni effettiva aktar baxx meta mqabbel maʼ Tas-Sliema fl-

2025 (16,425), hija kellha l-akbar żieda fʼtermini assoluti meta jingħaddu n-numru ta’ turisti għal kull kilometru kwadru – 3,809

persuni (Tabella nru 5).

Differenzi tal-istaġun fl-ogħla lokalitajiet tat-turiżmu

FʼAwwissu, l-eqqel xahar tat-turiżmu, San Ġiljan kellu l-ogħla intensità tat-turiżmu, bʼ143.0 turist għal kull 100 resident, żieda ta’

16.5 meta mqabbel mas-sena ta’ qabel. Il-Belt Valletta segwiet bʼintensità turistika ta’ 98.5, żieda taʼ 16.4 fuq is-sena ta’ qabel

(Tabella nru 6, Mappa nru 2).

Mappa nru 2. L-intensità tat-turiżmu fis-sitt lokalitajiet ewlenin tat-turiżmu fʼAwwissu 2025

F’termini ta’ popolazzjoni effettiva, l-istima ta’ San Pawl Il-Baħar kienet ta’ 59,444 fl-eqqel xahar tat-turiżmu. Wara, kien hemm

Tas-Sliema b’37,614. Dawn huma żidiet ta’ 1.6 fil-mija u 7.7 fil-mija fuq is-sena ta’ qabel (Tabella nru 6, Mappa nru 3, Ċart nru

2).

F’Diċembru, xahar baxx għat-turiżmu, l-intensità tat-turiżmu kienet l-ogħla fil-Belt Valletta (55.9), għalkemm f’valur li kien ħafna

inqas minn dak li deher f ’Awwissu (98.5) (Tabella nru 8, Ċart nru 3).

Mappa nru 3. Il-popolazzjoni effettiva fis-sitt lokalitajiet ewlenin tat-turiżmu fʼAwwissu 2025

Ċart nru 2. Il-popolazzjonijiet taʼ nofs is-sena tar-residenti u tat-turisti, u l-popolazzjoni effettiva fis-sitt lokalitajiet ewlenin

tat-turiżmu f’Awwissu: 2017-2025

Agħżel il-lokalità:

San Ġiljan

Ċart nru 3. L-intensità tat-turiżmu fis-sitt lokalitajiet ewlenin tat-turiżmu f’Diċembru u Awwissu 2025

Diċembru Awwissu Awwissu (linja taʼ riferenza sħiħa) Diċembru (linja taʼ riferenza sħiħa)

San Ġiljan San Pawl Il-Baħar Tas-Sliema Il-Mellieħa Valletta Il-Gżira

Fl-eqqel xahar tat-turiżmu, Awwissu, id-densità tal-popolazzjoni tiżdied bil-kbir fil-lokalitajiet li għandhom volumi għoljin ta’

turiżmu. Fl-2025, Tas-Sliema kellha l-ogħla densità tal-popolazzjoni meta ngħaddu flimkien il-popolazzjoni residenti u l-għadd

tat-turisti, li kienu jġibu d-29,023 persuna għal kull kilometru kwadru. Din hija żieda ta’ 11,320 persuna għal kull kilometru

kwadru fuq il-popolazzjoni residenti. F’Awwissu, id-densità tal-popolazzjoni effettiva f ’San Ġiljan kienet inqas minn dik f ’Tas-

Sliema, imma ż-żieda fid-densità kienet akbar, bi 13,702 persuni addizzjonali għal kull kilometru kwadru. Fl-aktar xahar baxx

tat-turiżmu, Diċembru, Tas-Sliema baqgħet bl-ogħla densità tal-popolazzjoni għalkemm din iż-żieda fid-densità tal-popolazzjoni

kienet bejn wieħed u ieħor darbtejn inqas minn dik ta’ Awwissu meta jingħaddu t-turisti (Tabella nru 8, Ċart nru 4).

Ċart nru 4. Id-densità tal-popolazzjoni tar-residenti taʼ nofs is-sena, u tal-popolazzjonijiet effettivi taʼ Diċembru u taʼ Awwissu fis-sitt lokalitajiet ewlenin tat-turiżmu:
​2025

Id-densità tal-popolazzjoni tar-residenti taʼ nofs is-sena Id-densità tal-popolazzjoni effettiva (residenti + turisti) fʼDiċembru
Id-densità tal-popolazzjoni effettiva (residenti + turisti) fʼAwwissu

San Ġiljan San Pawl Il-Baħar Tas-Sliema Il-Mellieħa Valletta Il-Gżira

